
Avskrift og korrekturlesing av primærkjelder 

Om kvifor nøye førstekorrektur av eiga avskrift mot originalen er naudsynt 

Dei som har skrive av ein del primærkjelder skriv fort og rett inn på PCen. Men kor nøye ein enn er, vert det 

alltid feil. Eitt problem er at PCane lurer oss litt, for det ser så greitt og flott ut på skjermen, men faktum er at 

ein les annleis på ein skjerm enn på papir, slik at ein får ikkje med seg like mykje som på ei papirutskrift. Dette 

er berre ein grunn til at ein ikkje oppdagar eigne avskriftsfeil. Dette vesle skrivet handlar om kva slags feil det er 

ein ikkje oppdagar ved ei rask gjennomlesing på skjermen. 

Her følgjer eit oversyn over dei tre vanlegaste feiltypane under avskrift av primærkjelder. Dette er feil alle gjer, 

sjølv dei mest røynde, og det som er grunnen til at ein nøye førstekorrektur mot originalen alltid er naudsynt. 

1. Tastefeil 

Der er tre typar vanlege tastefeil. Den eine er at ein trykkjer for lett eller for hardt på ein tast slik at eit teikn 

vantar eller det kjem eit for mykje. Det er stor skilnad på td. 177 og 1777 riksdaler. Ein annan vanleg feil er at 

ein byter om bokstavar og skriv t.d. «strek» i staden for «sterk». Men den aller vanlegaste tastefeilen er at ein 

bommar på ein tast og treff den ved sidan av eller ovanfor/nedanfor. Feiltasting med bokstavane i/o, u/i, c/v, b/v, 

n/b, m/n, r/t, e/r og d/s er så vanleg at det nok har med utforminga av tastaturet å gjera, ettersom omtrent alle har 

dei same feila... Ikkje alle desse er like enkle å oppdaga, t.d. om ein skriv pronomenet «hand» i staden for 

«hans» eller omvendt, eller talet «ti» i staden for «to». 

2. Feillesing, utelating av einskilde ord 

Reine avskriftsfeil er også vanlege, at ein rett og slett les feil, gjerne ord som liknar kvarandre, t.d. «efftr», 

«offte», «offr». Like eins utelating av einskilde småord. Den ofte innfløkte setningsstrukturen gjer at ein nett i 

den augneblinken ein skriv av ikkje alltid har heile oversynet over innhaldet og meininga i det ein skriv. Då 

skriv ein gjerne det ein trur det står. I blant kan det finnast ord som er heilt uforståelege og som ein skriv som 

«....(?)», med eller utan nokre av dei bokstavane ein kjenner seg rimeleg sikker på. Under korrekturen får ein 

med seg det aller meste av dette. Ein får samanheng i innhaldet og oppdagar av den grunn både feillesing og 

utelating av einskilde ord, og ein forstår ofte dei orda som først var heilt uforståelege. 

3. «Linjehopping» – Utelating av lengre bolkar tekst 

Den desidert lumskaste feilen er når ein hoppar over ein eller fleire linjer, ein type feil det er omtrent umogleg å 

oppdaga utan nøye korrekturlesing. Dette skjer når same ordet finst to stader nær kvarandre i ein tekst. Når ein 

tek blikket vekk frå originalen ein augneblink etter at ein har skrive det første ordet og så vender attende, held 

ein fram på det andre ordet og utelèt det som står imellom. Her er eit illustrerande døme eg sjølv gjorde ein 

gong, der den understreka delen av teksten er den eg utelét. 

........................ hid i rette Jnndsteffnnt, itt Quind- 

folch Nafnlig Giertrudt Lauridzdaatter formedellst  

Leyermaall med enn perßonn Nafnnlig Laurids  

Lauridßenn, da verende paa Barcheland, begaad,  

menn hand nu boer paa Kølluig i Strand sogen. 

Dette dømet er typisk. Det er her dei to orda «paa» nær kvarandre på kvar si linje og etterfølgd av eit gardsnamn 

som gjorde at eg heldt fram på feil stad. Legg særleg merke til at teksten er fullt ut meiningsfull utan den 

understreka passasjen. Av den grunn er denne typen feil svært vanskeleg å oppdaga om ein berre skumles ein 

tekst etter avskriving utan å sjå på originalen samstundes. Feilen i dømet hadde eg aldri oppdaga om eg ikkje 

hadde lese nøye korrektur ord for ord mot originalen. Her var berre ei knapp linje utelate, men det kan gjerne 

vera fleire linjer. Ei rundspørjing mellom røynde avskrivarar syner at denne feilen oppstår gjennomsnittleg 

omtrent ein gong for kvar 1 ½ - 2 originalsider, varierande etter kor tettskriven originalen er og kor fort ein skriv 

av. 

Etter at ein har skrive av ein bolk er det difor naudsynt med ein nøye førstekorrektur mot originalen der ein 

kontrollerer eiga avskrift ord for ord, linje for linje. Det finst dei som meiner dette går greitt på skjermen, men 

mi røynsle er at papirutskrift av avskrifta er sikrare og tek dessutan mindre tid. For dei som ikkje trur dei skriv 

feil, vil eg tilråda å lesa korrektur på to-tre sider av eiga avskrift for å sjekka eigen feilfrekvens. Eg trur dei som 

ikkje har gjort dette før vil få seg ei overrasking.... 

 


